МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ  ЧУУЛГАНЫ
ТӨРИЙН БАЙГУУЛАЛТЫН БАЙНГЫН ХОРООНЫ 10 ДУГААР 
САРЫН 23-НЫ ӨДӨР /БААСАН ГАРАГ/-ИЙН ХУРАЛДААНЫ 

ТЭМДЭГЛЭЛИЙН ТОВЬЁГ
	№

	 1.
	Хуралдааны товч тэмдэглэл:
	1-2

	  2.
	Хуралдааны дэлгэрэнгүй тэмдэглэл: 

	1. “Улсын Их Хурлын гишүүнээс чөлөөлөх тухай” 
	


Монгол Улсын Их Хурлын 2020 оны намрын ээлжит чуулганы
Төрийн байгуулалтын байнгын хорооны 10 дугаар сарын 

23-ны өдөр /Баасан гараг/-ийн хуралдааны товч тэмдэглэл

Төрийн байгуулалтын байнгын хорооны дарга Л.Энх-Амгалан ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 15 цаг 26 минутад Төрийн ордны “Их эзэн Чингис хаан” танхимд эхлэв. 

Чөлөөтэй: С.Амарсайхан, Ж.Ганбаатар, Л.Оюун-Эрдэнэ, С.Бямбацогт, Ж.Батсуурь, Г.Ганболд, Б.Пүрэвдорж, Х.Нямбаатар.

Нэг.Улсын Их Хурлын гишүүнээс чөлөөлөх тухай


Хуралдаанд Улсын Их Хурлын Тамгын газрын Хууль, эрх зүйн газрын дарга Э.Түвшинжаргал, мөн газрын Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав.

Байнгын хорооны дарга Л.Энх-Амгалан Улсын Их Хурлын гишүүн Д.Сумъяабазарын Улсын Их Хурлын гишүүнээс чөлөөлөх тухай хүсэлтийг танилцуулав.

Танилцуулгатай холбогдуулан Улсын Их Хурлын гишүүдээс асуулт гараагүй. 

Улсын Их Хурлын гишүүн Ж.Сүхбаатар үг хэлэв.

Л.Энх-Амгалан: Улсын Их Хурлын гишүүнээс чөлөөлөх тухай Улсын Их Хурлын гишүүний хүсэлтийг дэмжье гэсэн санал хураалт явуулъя.

Зөвшөөрсөн:
 7

Татгалзсан:

 4

Бүгд:

          11

63.6 хувийн саналаар дэмжигдлээ.

Байнгын хорооны дарга Л.Энх-Амгалан “Улсын Их Хурлын гишүүнээс чөлөөлөх тухай” Улсын Их Хурлын тогтоолын төслийг уншиж танилцуулав.
Байнгын хорооноос гарах санал, дүгнэлтийг Улсын Их Хурлын гишүүн Ё.Баатарбилэг Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 06 минут үргэлжилж, 19 гишүүнээс 11 гишүүн ирж, 57.8 хувийн ирцтэйгээр 15 цаг 32 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН

БАЙНГЫН ХОРООНЫ ДАРГА



Л.ЭНХ-АМГАЛАН

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ



Б.БАТГЭРЭЛ
МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ  ЧУУЛГАНЫ
ТӨРИЙН БАЙГУУЛАЛТЫН БАЙНГЫН ХОРООНЫ 10 ДУГААР САРЫН 
23-НЫ ӨДӨР /БААСАН ГАРАГ/-ИЙН ХУРАЛДААНЫ  
ДЭЛГЭРЭНГҮЙ ТЭМДЭГЛЭЛ

Л.Энх-Амгалан: Байнгын хорооны ирц бүрдсэн тул өнөөдрийн хуралдаан нээснийг мэдэгдье.
 
            Өнөөдөр хэлэлцэх нэг асуудал, Улсын Их Хурлын гишүүнээс чөлөөлөх тухай асуудал байгаа.
 
            Хэлэлцэх асуудалтай холбогдуулж саналтай гишүүд байна уу? Алга байна. Хэлэлцэх асуудалдаа оръё. Улсын Их Хурлын гишүүнээс чөлөөлөх тухай асуудлыг хэлэлцэнэ.
 
            Нэг.Улсын Их Хурлын гишүүнээс чөлөөлөх тухай
 
            Улсын Их Хурлын чуулганы шинэ дэгээр бол Улсын Их Хурлын дарга, Байнгын хорооны даргын аль нэг нь танилцуулдаг болсон байгаа. Ингээд Улсын Их Хурлын гишүүн Сумъяабазараас гаргасан хүсэлт байгаа.
 
            Монгол Улсын Их Хурлын гишүүн Долгорсүрэнгийн Сумъяабазар намайг Нийслэлийн иргэдийн Төлөөлөгчдийн Хурлаас хуульд заасан журмын дагуу Нийслэлийн Засаг дарга бөгөөд Улаанбаатар хотын захирагчид нэр дэвшүүлсэн тул Монгол Улсын Их Хурлын тухай хуулийн 10.1.2-т заасны дагуу Улсын Их Хурлын гишүүнээс чөлөөлж өгнө үү гэсэн Улсын Их Хурлын гишүүн Сумъяабазар гэсэн хүсэлт ирүүлсэн байна.
 
            Хүсэлттэй холбогдуулж асуулт асууж, үг хэлэх гишүүд байна уу? Ж.Сүхбаатар гишүүн.
 
Ж.Сүхбаатар: Би Сумъяабазар гишүүнийг нийслэл хотын Засаг даргаар ажиллахыг дэмжиж байгаа юм. Гэхдээ бас янз бүрийн санал бодолтой улсууд юм ярьж байх шиг байгаа юм, хэвлэл мэдээлэл дээр. Тэгэхээр би хамт Улсын Их Хуралд мөр зэрэгцэн суусан гишүүнийхээ хувьд ч тэр, намын нөхрийн хувьд ч гэсэн хэлэхэд Сумъяабазар гишүүний хувьд тэнд очих нь зүйтэй гэж би яагаад үзэж байгаа вэ гэхээр нэгдүгээрт, Улсын Их Хуралд гурван удаа сонгогдсон, өөрөөр хэлбэл, иргэдийн төлөөлдөг энэ байгууллагад ажилласан туршлагатай хүн.  Хоёрдугаарт, Нийслэлийн Иргэдийн хурлын төлөөлөгчөөр ажиллаж байсан. Бас иргэдийн төлөөллийн институцэд ажиллаад удсан хүн, Засгийн газарт Засгийн газрын гишүүн, сайдаар ажиллаад үзчихсэн хүн.
 
Өнөөдөр Улаанбаатар хот гэдэг бол улсын тал, эдийн засгийг нь ярих юм бол тэнд талаас ч илүү болоод явчхаж байгаа юм. Нэгд, ужгирсан асуудлууд хүлээгдэж байна. Түгжрэлийн асуудлаас авахуулаад агаарын бохирдлын асуудалтай тэмцэх ажил үргэлжлэх ёстой. Цаашлаад ядуурал, ажилгүйдлийн асуудлууд байж байна. Маш олон асуудлууд байгаа. Тэгэхээр энэ удаа Монгол Ардын Намын гаргаж байгаа энэ саналыг гол юм нь бол Улсын Их Хурал, Засгийн газар нийслэлийнхээ ажлыг мэддэг, энэ том холбоос дунд нь тэр зангарага гэж яриад байгаа тэр асуудлыг шийдэх чадвартай хүнээ Ардын нам боловсон хүчнээ хүний нөөцийнхөө бодлогын дагуу шийдвэр гаргасан. Тэгээд намын хамт олных нь энэ шийдвэрийг Сумъяабазар гишүүн бас хүндэтгэлтэй хүлээж аваад, ингээд энийг дагаж байгаа.
 
Гэхдээ энэ асуудлыг хэзээ, хэн шийдчихэв гэхээр дандаа сонгогчид шийдэж байгаа шүү дээ. 2016 онд Улсын Их Хуралд илгээхийг сонгогчид шийдсэн, сая орон нутгийн сонгуульд нийслэлд намаа толгойлоод орсон. Иргэд үнэмлэхүй итгэл ингээд хүлээлгэчихсэн. Тэгээд үүрэг, хариуцлагаас зугтах эрх байхгүй. Энэ дээр төлөөллийн байгууллагаасаа нийслэлийн гүйцэтгэх байгууллагад орж ажиллаж байгаа. Тэгэхээр тойргоосоо холдож байгаа юм байхгүй, нийслэлээсээ холдож байгаа юм байхгүй. Тойргийнхоо иргэдийг битгий хэл, нийслэлийнхээ иргэдийг бүгдийг нь багтаасан зүйл дээр гүйцэтгэх, зохион байгуулах энэ ажил руу шилжиж ажиллая, төлөөллийн байгууллага, бусад Засгийн газрын дээд түвшний байгууллагад ажиллачихсан хүн. Яг тэр тулгамдаад байгаа ужигарсан асуудал нь бид нар хамт олон олуулаа энэ улс оронд Улсын Их Хурал, Засгийн газартаа засаглаж байна.
 
Нийслэл хотод маань маш том хүнд асуудлууд байж байгаа. Тэнд энэ намын хамт олныхоо итгэл, дэмжлэгийг, иргэдийн өгсөн энэ итгэлийг биелүүлэхээр илгээж байгаа учраас энийг хүлээж авсан гэж ойлгож байгаа. Би ч тэр утгаар нь дэмжиж байгаа. Бид энд олуулаа, олонх болж байна. Бодлогыг маань нийслэлд, би өөрөө бас нийслэлээс сонгогдсон гишүүний хувьд, бүх зовлонгоо дээр, доор, дунд түвшинд нь мэдэж байгаа энэ хүн маань ингээд ороод ажиллах юм бол Улсын Их Хурлын ч дэмжлэгийг, Засгийн газрын дэмжлэгийг, нийслэлийн ч дэмжлэгийг бүхэлд нь нэгтгэж авах ийм түүхэн боломж бас энэ дээр нь бүрдэж байгаа учраас, энэ утгаар нь дэмжиж байна.
 
Цаашид ч гэсэн ажлыг нь дэмжиж ажиллана. Хууль зүйн хүрээнд хийх ажлууд их олон бий. Нийслэл хот, Улаанбаатар хотын тухай хуулийг гаргах, одоо нэгжийн хууль яригдаж байна, Хот, тосгоны эрх зүйн байдлын тухай хууль, Төсөв, татварын хуулиуд, Газрын тухай хууль гээд нийслэлийн эрх мэдэл, санхүүгийн боломжийг нэмэгдүүлэх шаардлага байна. Тэгээд энэ хүнд цаг үед энэ ажилд олон түмний дэмжлэг, итгэл, намын хамт олных нь удирдах дээд байгууллагын гаргасан шийдвэрийг хүндэтгэн үзэж, энэ чиглэлд явж байна гэдэг бол шүүмжлэх, буруутгах, буруушаах үндэс биш юм. Доод байгууллага руу шилжиж ажиллалаа гээд бас зарим нь ёжлоод байгаа юм, хэвлэл мэдээлэл дээр харж байхад. Ингэх шаардлагагүй л дээ, ажил хийе гэж зүтгэж байгаа байхгүй юу, ажлын дунд орж. Шийдвэр гаргагчаас гүйцэтгэгч болно гэдэг бол.
 
Ер нь гүйцэтгэл гэдэг бол хамгийн хүнд асуудал шүү дээ. Засгийн газар бол хамгийн хүнд асуудалтай зууралддаг, ноцолддог, баалуулдаг, шүүмжлүүлдэг. Шийдвэр гаргах бол амаргүй. Гэхдээ шийдвэр гаргачихаад ингээд суудаг, яг хүн шүүмжлээд хяналт тавина гэдэг бол гүйцэтгэлийн ажлыг зохион байгуулахаас арай хялбар л даа. Энэ утгаараа би энэ нөхрийнхөө сонголтыг дэмжиж байна.
 
Л.Энх-Амгалан: Гишүүд асуулт асууж, үг хэлж дууслаа. Одоо санал хураана.
 
Улсын Их Хурлын гишүүн Долгорсүрэнгийн чөлөөлөгдөх хүсэлтийг хүлээн авах нь зүйтэй гэсэн саналын томьёоллоор санал хураалт хийнэ.
 
Санал хураалт
 
11 гишүүн оролцож 7 гишүүн зөвшөөрч, 63.6 хувийн саналаар энэ санал дэмжигдэж байна.
 
Байнгын хорооны санал, дүгнэлтийг чуулганы нэгдсэн хуралдаанд Улсын Их Хурлын гишүүн Ё.Баатарбилэг танилцуулна.
 
Улсын Их Хурлын тогтоол
 
Улсын Их Хурлын гишүүнээс чөлөөлөх тухай
 
Монгол Улсын Их Хурлын тухай хуулийн 10 дугаар зүйлийн 10.1.2 дахь заалт, 10.1.2, 10.1.3 дахь хэсгийг үндэслэн Монгол Улсын Их Хурлаас ТОГТООХ нь:
 
1.Долгорсүрэнгийн Сумъяабазарыг өөрийнх нь гаргасан хүсэлтийг үндэслэн Улсын Их Хурлын гишүүнээс чөлөөлсүгэй.
 
2.Энэ тогтоолыг өнөөдрийн баталсан өдрөөс дагаж мөрдөх юм байна. Өөрийнх нь хүсэлтийг үндэслэж гэдэг найруулгыг засах юм байна шүү.
 
Хэлэлцэх асуудал дууссан учраас өнөөдрийн Байнгын хорооны хуралдаан хаасныг мэдэгдье.
Дууны бичлэгээс буулгасан:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ

